
ORDENANZA REGULADORA DO ACCESO AO USO DAS VIVENDAS SOCIAIS DE 

TITULARIDADE MUNICIPAL E RÉXIME FISCAL. 
Titulo I 
Artigo 1.- Obxecto 
Esta ordenanza ten como obxecto regular o acceso ao uso das vivendas sociais de 
titularidade municipal actuais do  Concello de Vilardevós, así como das que poida adquirir 
ou preparar no futuro para o seu uso/goce, con respecto aos principios de publicidade, 
concorrencia pública e transparencia. 
Así mesmo, desexa que as vivendas sexan destinadas a cesión social (entendido como 
uso ou servizo público), como un instrumento máis de apoio á intervención social, que 
ten como obxecto fundamental a promoción dos cidadáns e as familias co fin de 
potenciar o seu desenvolvemento persoal e favorecer a súa autonomía, así como 
asegurar unhas condición de vivenda dignas ás persoas que carezan dos recursos 
económicos suficientes. 
Todo iso é en virtude das facultades recoñecidas no artigo 25 da Lei 7/1985, do 2 de 

abril, reguladora das bases de réxime local, para a prestación de servizos sociais, 
erradicar infravivenda e servizo de atención inmediata a persoas en situación ou risco de 
exclusión social, co obxecto de consolidar un sistema de adxudicación do uso destas 
vivendas de maneira obxectiva, imparcial e estable, e dentro da Lei de servizos sociais de 
Galicia que atribúe como competencias municipais a prestación dos servizos sociais 
básicos, específicos e a elaboración de plans que, no marco da planificación estratéxica, 
lle competen no seu propio ámbito territorial, a través dos plans e programas de servizos 
sociais municipais. 
É obxecto desta ordenanza a regulación das condicións, requisitos de acceso e réxime de 
uso das vivendas de propiedade municipal destinadas a cubrir as necesidade sociais a 
través dunha cesión social, cuxa finalidade é facilitar que, persoas que non teñan cuberta 
a súa necesidade de vivenda habitual, soporten cargas familiares e dispoñan de 
reducidos recursos que lles impidan acceder ao alugueiro dunha vivenda no mercado 
libre, poidan dispoñer dun espazo adecuado ás súas necesidades familiares e aos seus 

recursos económicos, co apoio dos Servizos Sociais Municipais. 
Artigo 2.- Réxime xurídico. 
1.- Os inmobles nos que se sitúan as vivendas sociais, teñen a natureza xurídica de bens 
de dominio público destinados a un servizo público, polo que os contratos de cesión 
social das vivendas sociais terán natureza administrativa e rexeranse polas súas propias 
cláusulas, por esta ordenanza e, no disposto anteriormente, pola normativa de dereito 
administrativo, sen prexuízo da aplicación supletoria da normativa de dereito civil, no que 
non se opoña ao anterior. 
2.- O Concello de Vilardevós disporá das facultades que otorga a normativa 
administrativa aos municipios para a interpretación e modificación, por razóns de 
interese público, dos contratos obxecto desta ordenanza e será competente para a 
resolución de cantas cuestións se expoñan en relación con estes á xurisdición 
contencioso-administrativa. 
 

Artigo 3.- Réxime de acceso ás vivendas e destino 
1. O acceso ás vivendas realizarase en réxime de uso de servizo público. 
2. As vivendas destinaranse a domicilio habitual e permanente de quen resulte 
seleccionado. 
 
Artigo 3.- Requisitos e condicións para a cesión social 
Poderán acceder ás vivendas as persoas físicas, para si mesmo, ou para a súa unidade 

familiar, que pola súa situación familiar ou polos seus escasos recursos, non poidan 
acceder  unha vivenda de alugueiro a prezo de mercado e, que reúnan os seguintes 
requisitos: 
1. Ser maior de idade ou menor emancipado e non atoparse incapacitado para obrigarse 
contractualmente de acordo co Código Civil. 

2. Ter e acreditar nacionalidade española, ser cidadán dun estado membro da Unión 
Europea ou, no caso de ser estranxeiro non comunitario, contar con permiso de 

residencia vixente de todos os membros da unidade familiar, agás os menores de idade. 
3. Ser veciño/a do Concello de Vilardevós, acreditando tal circunstancia por inscrición no 
padrón de habitantes cunha antigüedade mínima de seis meses dende a data da 
solicitude da vivenda social. 
4. Non ser titular, ningún dos membros da unidade familiar do/a solicitante, de vivenda 
en réxime de propiedade, de pleno dominio ou dun dereito real de uso ou goce sobre 
outra vivenda en todo o territorio nacional. Non obstante, este requisito non será de 
aplicación, no caso de sentenza xudicial de separación ou divorcio cando, como 
consecuencia deste, non se lle houbera adxudicado o uso da vivenda que constitúa a 
residencia familiar. 
5. Que o número de membros da unidade familiar sexa adecuado as características da 
vivenda, determinado polo Técnico de Urbanismo do Concello de Vilardevós.  
6. Estar ao corrente no pagamento de todas as obrigas tributarias e, non ter ningunha 
débeda por ningún concepto co Concello de Vilardevós, salvo que se trate de débedas ou 

sancións tributarias que se encontren aprazadas, fraccionadas ou a execución das cales 
estivera suspensa ou autorizada polo Concello de Vilardevós en vista das circunstancias 
excepcionais da unidade familiar.  
7. Achegar a documentación que requiran os Servizos Sociais, ao obxecto de comprobar 
e acreditar a situación de necesidade, co fin de realizar a valoración técnica que 
determinará o valor da renda e a situación socio-familiar.   
8. Os ingresos da unidade de convivencia deberán atoparse entre estes mínimos e 
máximos para poder ser beneficiarios das vivendas sociais, establecendo unha 
circunstancia de situación de necesidade social para aquelas que non cumpran uns 
ingresos mínimos, determinados no artigo 9 desta Ordenanza: 
INGRESOS MÍNIMOS 
1 membros – 0.75% IPREM 
2 membros – 0.95% IPREM 
3 membros – 1.10% IPREM 

4 membros – 1.25% IPREM 
5 membros -1.30% IPREM 
6 membros – 1.35% IPREM 
 
INGRESOS MÁXIMOS 
1 membros – 1.50% IPREM 
2 membros – 1.90% IPREM 
3 membros – 2.20% IPREM 
4 membros – 2.40% IPREM 
5 membros -2.60% IPREM 
6 membros – 2.80% IPREM 
 
9. O incumprimento de calquera das condicións anteriores producirá a non admisión da 
solicitude. Así mesmo, o falseamento de calquera das condicións por parte do solicitante 

suporá a resolución por incumprimento da cesión de uso da vivenda. 
Todos os requisitos anteriores deberán cumprirse no momento de rematar o prazo para 
presentar solicitudes. 
 
Artigo 4.- Unidade familiar 
1.- Para os efectos desta ordenanza, considérase unidade familiar as seguintes persoas: 
a) A persoa solicitante. 

b) O cónxuxe ou a persoa vinculada  con quen manteña análoga relación de afectividade, 
conforme o marco legal vixente. 
c) Os fillos menores de idade formarán parte da unidade familiar do solicitante, sempre 
que se acredite ostentar a garda e custodia legal destes, con excepción dos fillos 
procedentes de matrimonios ou unións de feito non disoltos, que se entenderán 

integrantes da mesma unidade familiar. 
d) A petición do/da solicitante, os fillos/as solteiros/as maiores de idade que convivan 

durante polo menos os dous anos inmediatamente anteriores á data da solicitude, 
poderanse consideradas integrantes da unidade familiar destes. 
e) Os/as irmáns do/da solicitante, cando sexan menores de idade ou incapacitados total 
ou parcialmente, cando aquel/la sexa maior de idade e ostente a súa tutela legal. 
f) Os/as ascendentes do/da solicitante e os/as irmáns do/da solicitante, maiores de 
idade, por consanguinidade ou por afinidade, se acreditan a convivencia anterior cunha 
antigüidade de polo menos dous anos de forma ininterrompida e carecen de vivenda ou 
foron privados dela por causas alleas á súa vontade. 
g) Os menores de idade ou incapacitados que convivan co/coa solicitante e estean 
suxeitos á súa tutela legal ou á súa garda, mediante acollemento familiar permanente ou 
preadoptivo. 
h) Nos casos de que o/a solicitante teña recoñecida un discapacidade, na que a unidade 
familiar esté composta por un só membro, e que requira a axuda doutra persoa e se 
acredite debidamente esta circunstancia, esa persoa de axuda, considerarase un membro 

máis para os efectos da composición familiar. 
 
Artigo 5.- Criterios de selección 
1.- Por cada seis de empadroamento do solicitante, a partir do primeiro semestre 0,5 
puntos, ata un máximo de 3 puntos. 
2.- Habitar unha vivenda con deficientes condicións de habitabilidade como chabolas, 
construcións semellantes ou edificios en ruína declarada ou non residenciais: 10 puntos. 
3.- Carecer dunha vivenda por atoparse nalgunha das seguintes condicións: 8 puntos. 

a) Aloxamento en establecemento público. 
b) Aloxamento en cuartos realugados, en hospedaxe ou en convivencia con outros 
familiares ou outra familia. 
c) Solicitude de vivenda por ter pendente expediente de desafiuzamento xudicial ou 
administrativo, por ter executado o desafiuzamento nun prazo non superior a seis 
meses con anterioridade á solicitude. 

4.- Circunstancias persoais e familiares: 
Entenderase por familia ou unidade familiar a descrita no artigo 4 desta ordenanza. 
a) Por grado de dependencia: 
1-Por cada persoa con grado III recoñecido: 20 puntos 
2- Por cada persoa con grado II recoñecido: 15 puntos 
3- Por cada persoa con grado I recoñecido: 10 puntos 
 
b)Por certificado de discapacidade : 
1) Por cada persoa con certificado de discapacidade, con mobilidade reducida e/ou 
atención a terceira persoal: 20 puntos. 
2) Por cada persoa con grado igual ou superior o 75% de discapacidade: 15 puntos 
3) Por cada persoa con grado igual ou superior o 65% de discapacidade: 10 puntos 
4) Por cada persoa con grado igual ou superior o 33% de discapacidade : 5 puntos 
 

c) Pola condición de familia monoparental ou numerosa: 3 puntos 
d)Por cada menor escolarizado no CEIP Rodolfo Núñez Rodríguez de Vilardevós: 1 punto. 
e) Familias con proxecto de intervención de servizos sociais: 4 puntos 
f) Vítimas da violencia de xénero debidamente acreditado documentalmente: 3 puntos 
 
4.- Circunstancias económicas. 
Dividiranse os ingresos familiares totais entre o número de membros da unidade familiar 

e, segundo a cantidade individual resultante, aplicarase o seguinte baremo: 
Entre o 0 e 50% do IPREM: 10 puntos 
Entre o 50% e o 75% do IPREM: 5 puntos 
Entre o 75% e o 100% do IPREM : 2 puntos 
Mais do IPREM: 0 puntos  

*O Concello de Vilardevós resérvase o dereito a puntuar cero se non se declaran todos os 
ingresos familiares ou non se presenta toda a documentación ao respecto. 

 
Artigo 6.- Convocatoria do proceso de selección 
As persoas interesadas en participar no procedemento de selección presentarán a súa 
solicitude no modelo que se determine na correspondente convocatoria. 
As solicitudes presentaranse no Rexistro Xeral do concello e nos rexistros aos que fai 
referencia o artigo 38.4 da Lei 30/1992, do 26 de novembro, de réxime xurídico das 
administración públicas e do procedemento administrativo común. 
O prazo de presentación de solicitudes será, como mínimo, de 20 días naturais contado 
dende a publicación da correspondente convocatoria no Boletín Oficial da Provincia. 
Cando quede vacante algunha/s vivenda/s ou se adquira a titularidade ou uso/gozo 
dalgunha nova vivenda por parte do/a beneficiario/a, convocarase un procedemento para 
a selección dun/s no/a beneficiario/s, no que se respectarán os principios de publicidade, 
concorrencia pública e transparencia. 
Para estes efectos, o alcalde ou órgano no que delegue, acordará convocar o proceso de 

selección, o cal se publicará no Boletín Oficial da Provincia e no taboleiro de anuncios do 
concello.  
 
Artigo 7.- Documentación que se presentará coa solicitude 
Para acreditar o cumprimento dos requisitos esixidos nesta ordenanza e valorar os 
criterios de selección, os solicitantes achegarán, xunto coa solicitude, os seguintes 
documentos: 
 Fotocopia do DNI do solicitante e de cada membro da unidade familiar ou convencional 

e, de ser o caso, do libro de familia. 
 Certificado de empadroamento da persoa solicitante e das que convivan con ela (será 

expedido de oficio polo concello). 
 De ser o caso, para calquera das circunstancias dos criterios de selección: 

-Informe do Técnico Municipal de Urbanismo para determinar o establecido no 
artigo 5 punto 2 referente as condicións de habitabilidade ou ruína. 
-Certificado do órgano competente para determinar o establecido no artigo 5 punto 
3 referente a outros tipos de aloxamento. 
-Resolución do Recoñecemento de Situación de Dependencia. 
-Certificado acreditativo de discapacidade alegada. 
-Certificado de familia monoparental ou familia numerosa. 
-Documentación acreditativa de menor/es escolarizado/s no CEIP Rodolfo Núñez 

Rodríguez de Vilardevós. 
-Informe emitido polos Servizos Sociais Comunitarios do Concello. 
-Documentación acreditativa de situación de Violencia de Xénero. 
-Convenio regulador de nulidade, separación ou divorcio, ou da sentenza na que se 
acredite que o solicitante non ten o uso da vivenda familiar. 

• Certificado catastral de bens de natureza urbana que permita determinar a existencia 
de vivenda ao seu nome. 
• Fotocopia da declaración do IRPF de todos os membros da unidade de convivencia do 
último período impositivo co prazo de presentación vencido. 
 Xustificante dos ingresos familiares: nóminas, certificado INSS, SEPE, intereses do 

capital,… 
 

 Información fiscal bancaria de todos os membros da unidade de convivencia. 

• Certificado de non ter débedas co concello (será expedido de oficio polo concello). 

 
Artigo 8.- Procedemento de selección 
Unha vez puntuadas as solicitudes polos servizos sociais municipais, confeccionarase 
unha lista provisional na que constarán os admitidos coa súa puntuación correspondente 

e os excluídos con indicación da causa de exclusión. Esta lista publicarase no taboleiro de 
anuncios do concello, e os solicitantes poderán presentar alegacións no prazo de 10 días 

naturais desde a súa publicación. 
Unha vez vistas as alegacións e, de ser o caso, a documentación achegada, 
confeccionarase a lista definitiva de admitidos, que se ordenará de maior a menor 
puntuación. 
En caso de empate na puntuación, resolverase a favor de quen leve máis tempo 
empadroado no concello e, en segundo lugar, quen teña unha maior puntuación polos 
ingresos. Se persiste o empate resolverase por sorteo. 
Unha vez confeccionada a lista definitiva, os Servizos Sociais Municipais emitirán un 
informe preceptivo no que se proporá o canon a satisfacer en cada suposto, en función 
da situación da unidade familiar e/ou persoa solicitante. 
Emitido o informe oportuno polos Servizos Sociais, en Xunta de Goberno acordarase a 
cesión social a favor das persoas solicitantes, concretando o canon correspondente. 
O concello seleccionará para o cesión da/s vivenda/s seguindo a orde da lista 
confeccionada. 

Se o seleccionado renuncia a cesión da vivenda antes de formalizar o contrato, 
seleccionarase ao solicitante que quedase en primeiro lugar na relación definitiva de 
admitidos. 
Se así se indica na correspondente convocatoria, a lista definitiva poderá ter vixencia 
para facer unha nova selección en caso de renuncia posterior do seleccionado ou 
incumprimento das condicións esixidas, así como para posteriores convocatorias de 
novas vivendas. 
Naqueles supostos nos que se precise a urxente ocupación dunha vivenda social, e 
algunha propiedade do concello estea dispoñible, e previo informe acreditativo da 
urxencia, emitido polos servizos sociais do concello, poderá autorizarse provisionalmente, 
mediante Decreto da Alcaldía, a entrada en Vivenda Social, dándose inmediatamente 
despois inicio ao procedemento establecido no artigo 6 desta ordenanza, para a súa 
resolución definitiva. 
 

Artigo 9.- Prezo e duración do contrato 
1.- Os/As beneficiarios/as das vivendas destinadas a cubrir necesidades sociais 
aboaranlle ao Concello de Vilardevós un canon mensual, dirixido a cubrir os gastos de 
conservación e mantemento dos inmobles. 
2.- O canon mensual virá determinado segundo a capacidade económica da unidade de 
convivencia. Esta capacidade económica virá determinada tal e como establece o artigo 5 
punto 4. Establecendo os seguintes tramos: 
Entre o 0.75% e o 0.95% do IPREM: 75€/mes  
Entre o 0.95% e o 1.10% do IPREM: 100€/mes  
Entre o 1.10% e o 1.30% do IPREM: 150€/mes  
Superior ó 1.30% do IPREM: 200€/mes  
*IPREM: o indicador público de Renta de efectos múltiple do ano en vigor por 14 pagas. 
3-. Non casos nos que non se cumpran os ingresos mínimos da unidade de convivencia 
establecidos no artigo 3 punto 8, pasará a estar nunha situación de necesidade social e, 

por tanto o canon a pagar fixarase segundo o ingresos netos da unidade de convivencia 
aportando un 20% dos mesmos. Esta situación poderá ser revisada según os criterios 
sociais.  
4-. Con carácter xeral, o canon mensual será o prevista na Ordenanza, incrementánse 
anual mente segundo o índice de presos.  
5-.O pagamento do canon farase efectivo nos 10 primeiros días de cada mes. 
6-. O contrato terá unha vixencia de tres anos, revisándose anualmente para comprobar 

que subsisten as mesmas circunstancias que se tiveron en conta para a adxudicación da 
vivenda social en cesión. 
 
Artigo 10.- Fianza 
Para levar a cabo o desfrute da vivenda será obrigatorio por parte do beneficiario facer 

un depósito na conta bancaria do Concello de Vilardevós dunha fianza. A fianza 
equivalerá a dúas mensualidades do canon establecido.  

Excepto para os/as beneficiarios/as que teñan recoñecidas as necesidades sociais 
recollidas no artigo 9 punto 3, con unha fianza de unha mensualidade.  
 
Artigo 11.- Obrigas dos/as beneficiarios/as. 
 Prohibida a cesión ou o subarrendamento, total ou parcial. A contravención desta 

prohibición dará lugar á resolución do contrato de cesión, con independencia das 
sancións que, de ser o caso, correspondan. 

 A subrogación no contrato por causa de separación legal, divorcio, nulidade 
matrimonial e por morte do beneficiario efectuarase sempre que o novo titular do 
contrato reúna os requisitos para continuar como beneficiario/a mda vivenda. 

 Conservar e manter a vivienda en perfecto estado de conservación así como o entorno 
correspondente a cada vivenda. 

 Ten prohibido realizar calquera tipo de obras, sen consentimento previo escrito do 
concello. 

 Aboar mensualmente, e con carácter anticipado, dentro dos primeiros dez días de 
cada mes o canon establecido pola cesión da vivenda social 

  Obriga de darse de alta nos suministros de electricidade, auga e basura antes da 
entrada na vivenda, tendo que ser rexistrados os comprobantes no Concello. Debendo 
estar o corrente dos pagos durante toda a estancia na vivenda.  

 Contratar e manter vixente durante todo o periodo de ocupación, un seguro de fogar 
que cubra danos por incendio, auga e responsabilidade civil fronte a terceiros. Para 
protexer o patrimonio público, garantir a cobertura de danos a terceiros e evitar 
custos para o Concello por incidentes na vivenda. Achengando copia da póliza ou 
xustificante anual do pagamento.  

 Non poderán terse animais (salvo casos de cans guía, en caso de resultar necesarios), 
nin almacenar materiais antihixiénicos ou perigosos, nin no interior da vivenda nin nas 
escaleiras de acceso a ela, nin en calquera outro anexo desta. 

 Ocupar a vivenda no prazo dun mes desde a sinatura do contrato. 

 Obriga de destinar a vivenda a domicilio habitual e permanente. 
 Prohibido realizar obras que alteren a configuración da vivenda ou menoscaben a 

seguridade do edificio, así como causar deterioración grave no edificio, nas súas 
instalacións ou nos servizos complementarios. 

 Correrá a cargo do beneficiario, a limpeza tanto da vivenda, mobiliario e demais 
equipamento, así como o entorno correspondente a súa vivenda. Facendo un bo uso 
da mesma, dos mobles e enseres e manténdoios e conservándoios nas mesmas 
condicións que foron entregados. 

 Queda prohibido utilizar o balcón da vivienda como almacén de enseres: bombonas de 
butanos,.. 

 Nos supostos de desperfectos na vivenda, ocasionados pola utilización indebida ou 
neglixente do/a benefeciario/a este/a estará obligado/a a asumir os gastos de 
reparación ou reposición. 

 Prohibido desenvolver na vivenda cedida actividades que contraveñan as disposicións 

xerais sobre actividades molestas, insalubres, nocivas, perigosas ou ilícitas. 
 Non poderán residir na vivenda máis persoas que as sinaladas expresamente na 

solicitude como membros da unidade familiar, cun máximo de seis persoas. 
 Obriga de comunicar aos servizos sociais do concello calquera variación dos seus 

ingresos ou circunstancias persoais da unidade familiar, para os efectos de actualizar o 
canon ou calquera outra circunstancia. 

 Permitir a entrada na vivenda do persoal do Concello, tanto para comprobacións 

técnicas como para reparacións que sexan necesarias no domicilio para o bo 
funcionamento xeral do servizo. 

 De ser o caso, permitir a entrada na vivenda do/a técnico/a para a intervención 
familiar da área de Servizos Sociais co fin de apoiar a unidade familiar.  

Artigo 12.- Causas da resolución de extinción do contrato. 
1.- O concello poderá acordar a resolución do contrato  social previo expediente 

administrativo no que se dará audiencia ao/a beneficiario/a, polo prazo de 20 días 
naturais. 
As causas que poden motivar a resolución son: 
- Falecemento do/a beneficiario/a. 
- Desaparición das causas que motivaron a súa concesión (disposición de residencia 
propia, obtención de recursos económicos que superen os máximos previstos nesta 
ordenanza,....). 
- Incumprimento de calquera dos requisitos ou obrigacións establecidas nesta ordenanza, 
entre elas, o falseamento ou ocultación de datos necesarios para valorar as 
circunstancias de necesidade social. 
- Abandono da vivenda, sen previo aviso ao concello e sen existir un motivo que 
xustifique a ausencia, por un tempo superior a dous meses. 
- Incumprimento das normas de convivencia, causar danos a persoas ou bens ou 
altercados, co resto de residentes no inmoble. 

- Falseamento de datos, documentos ou ocultación destes. 
- Permitir a utilización da vivenda a terceiras persoas que non formen parte da unidade 
familiar expresamente autorizada a residir na vivenda, sen previa autorización expresa 
por parte do concello. 
- Non aboar o canon mensual ou outros gastos por servizos de luz, auga, lixo,..., no 
prazo de dous (2) meses desde que sexa requirido o seu pago, salvo que fose 
expresamente autorizado polo concello en vista das circunstancias excepcionais da 
unidade convivencial. 
- Supresión do servizo, previo acordo plenario por parte do concello. 
 
Artigo 13.- Subrogación. 
1.- A subrogación para a permanencia da vivenda só poderá producirse en caso de 
falecemento da persoa adxudicataria e conforme ás seguintes regras: 
- Poderán subrogarse nas mesmas condicións e polo tempo que reste en orde de 

preferencia, os seguintes, a condición de que permanecesen residindo na vivenda de 
maneira habitual e continuada tras o falecemento, sempre que estivesen incluídos no seu 
día na solicitude: 
a) Cónxuxe con quen ao tempo do falecemento convivise. 
b) A persoa que viñese convivindo coa persoa falecida de forma permanente en análoga 
relación de afectividade á de cónxuxe, durante polo menos, un ano anterior ao tempo do 
seu falecemento , salvo que tivesen descendencia en común, nese caso bastará a mera 
convivencia. 
c) Descendentes da persoa falecida que no momento do seu falecemento estivesen 
suxeitos á súa patria potestade ou tutela ou convivisen habitualmente con ela durante o 
ano anterior. 
d) Ascendentes da persoa falecida que convivisen habitualmente con ela durante o ano 
anterior. 
e) Os irmáns e irmás da persoa falecida que convivisen habitualmente con ela durante o 

ano anterior. 
f) As persoas distintas de todas as indicadas anteriormente e que sufran unha minusvalía 
igual ou superior ao 65%, sempre que teña relación de parentesco ata o terceiro grao 
colateral coa persoa falecida e convivisen con esta durante o ano anterior ao 
falecemento. 
- Poderán subrogarse nas mesmas condicións e polo tempo que reste da cesión en caso 
de separación ou divorcio ao proxenitor que ostente a garda e custodia dos menores ou 

no seu caso o membro da parella que quede máis vulnerable. 
Se ao tempo do falecemento non existise ningunha destas persoas, o acordo de cesión 
quedará extinguido. 
2.- A subrogación deberá solicitarse ao Concello de Vilardevós por escrito anexando os 
documentos que acrediten tanto a separación ou divorcio como o falecemento da persoa 

titular e o dereito da persoa subrogante, no prazo de 1 mes desde producida a 
circunstancia modificadora. 

3.- A subrogación conleva a asunción dos dereitos e obrigacións contidos no acordó de 
cesión da vivenda e, en particular, o abono das taxas e cantidades asimiladas pendentes 
de pago, tanto previas como posteriores. 
 
 
Artigo 14.- Efectos da resolución de extinción do contrato 
1.- Unha vez extinguido automaticamente o contrato de cesión social polo transcurso do 
prazo contractual ou declarada formalmente a resolución de extinción polo concello, 
os/as ocupantes deberán abandonar a vivenda e deixala libre e nas mesmas condicións 
en que a atoparon no prazo de 48 horas, entregando as chaves no concello. 
2.- Se nese prazo, a vivenda non se atopase a disposición do concello, procederase ao 
desafiuzamento. A competencia e o procedemento para dispoñer o desafiuzamento e 
levar a cabo o lanzamento, terán carácter administrativo e sumario, seguindo os trámites 
seguintes: 

a) Esgotado o prazo de 48 horas sinalado para abandonar a vivenda e entregar as chaves 
no concello, sen que se efectuase, requirirase ao/á interesado/a, para que no prazo de 
15 días naturais desaloxe a vivenda. Se a pesar do requirimento non o desaloxa, 
executarase o desafiuzamento por vía administrativa e a alcaldía, apercibiralle de 
lanzamento no termo doutros 5 días. O día fixado para este, a Corporación executarao 
polos seus propios medios, a cuxo efecto bastará a orde escrita da alcaldía. 
b) Os gastos a que dea lugar o lanzamento ou depósito de bens serán de conta do/a 
desafiuzado/a. A Corporación reterá os bens que considere suficientes para atender ao 
pago dos gastos de execución do desafiuzamento e poderá allealos polo procedemento 
de constrinximento. 
 
Artigo 15.- Responsabilidades 
A falsedade nos datos achegados ou o incumprimento das condicións contidas nesta 
ordenanza por parte dos solicitantes ou polos seleccionados dará lugar á exclusión do 

proceso de selección e da lista confeccionada e, de ser o caso, á revogación do dereito a 
cesión de vivenda, sen prexuízo doutras responsabilidades nas que puidese incorrer e da 
súa obriga de resarcir os danos e perdas causadas. 
 
Artigo 16.- Réxime supletorio 
Para o non contemplado expresamente nesta ordenanza será de aplicación o 
Regulamento de servizos das entidades locais, o Regulamento de bens das entidades 
locais  
 
 
 
 
 
 

 
 
TÍTULO II RÉXIME FISCAL 
 
Artigo 17.- Dereito aplicable 
No uso das facultades conferidas polos artigos 133.2 e 142 da Constitución, e polo artigo 
106 da Lei 7/1985, do 2 de abril, reguladora das bases do réxime local, de conformidade 

co dis- posto nos artigos 15 ao 20 do Real decreto lexislativo 2/2004, do 5 de marzo, 
polo que se aproba o Texto refundido da Lei reguladora das facendas locais, o Concello 
de Sandiás establece o canon, co carácter de taxa, pola autorización de ocupación das 
vivendas municipais. 

Artigo 18.- Feito impoñible 
Constitúe o feito impoñible desta taxa a prestación do servizo de vivenda social. 

 
Artigo 19.- Suxeitos pasivos 
Serán suxeitos pasivos desta taxa a título de contribuíntes, as persoas físicas, xurídicas 
ou entidades ás que se refiren os artigos 35 e 36 da Lei xeral tributaria, que soliciten e se 
beneficien da prestación do servizo. 
 
Artigo 20.- Responsables 
Serán responsables solidarios das obrigas tributarias do suxeito pasivo, as persoas físicas 
ás que se refire o artigo 42 da Lei xeral tributaria. Serán responsables subsidiarios da 
débeda tributaria as persoas ou entidades ás que se refire o artigo 43 da Lei xeral 
tributaria. 
 
Artigo 21.- Exencións 
Non se prevén. 

Artigo 22.- Cota 
1.- Os/As beneficiarios/as das vivendas destinadas a cubrir necesidades sociais 
aboaranlle ao Concello de Vilardevós un canon mensual, dirixido a cubrir os gastos de 
conservación e mantemento dos inmobles. 
2.- O canon mensual virá determinado segundo a capacidade económica da unidade de 
convivencia. Esta capacidade económica virá determinada tal e como establece o artigo 5 
punto 4. Establecendo os seguintes tramos: 
Entre o 0.75% e o 0.95% do IPREM: 75€/mes  
Entre o 0.95% e o 1.10% do IPREM: 100€/mes  
Entre o 1.10% e o 1.30% do IPREM: 150€/mes  
Superior ó 1.30% do IPREM: 200€/mes  
*IPREM: o indicador público de Renta de efectos múltiple do ano en vigor por 14 pagas. 
3-. Non casos nos que non se cumpran os ingresos mínimos da unidade de convivencia 
establecidos no artigo 3 punto 8, pasará a estar nunha situación de necesidade social e, 

por tanto o canon a pagar fixarase segundo o ingresos netos da unidade de convivencia 
aportando un 20% dos mesmos. Esta situación poderá ser revisada según os criterios 
sociais.  
4-. Con carácter xeral, o canon mensual será o prevista na Ordenanza, incrementánse 
anual mente segundo o índice de presos.  
5-.O pagamento do canon farase efectivo nos 10 primeiros días de cada mes. 
6-. O contrato terá unha vixencia de tres anos, revisándose anualmente para comprobar 
que subsisten as mesmas circunstancias que se tiveron en conta para a cesión da 
vivenda social. 
 
Artigo 23.- Devindicación, período impositivo e ingreso 
As taxas reguladas nesta ordenanza fiscal devindicaranse no momento de notificación da 
prestación do servizo. 
O período impositivo será mensual. 

O pagamento da renda farase efectivo nos 10 primeiros días naturais de cada mes. 
 
Artigo 23.- Infraccións e sancións 
As infraccións e sancións rexeranse, no relativo aos pagos, pola Lei 58/2003, do 17 de 
decembro, xeral tributaria, e polo Real decreto 939/205, do 29 de xullo, polo que se 
aproba o Regulamento xeral de recadación, e, no resto das materias, polo disposto na Lei 
13/2008, do 3 de decembro, de servizos sociais de Galicia. 

Artigo 24.-Lexislación supletoria 
 
Para o non previsto nesta ordenanza, será de aplicación a Lei xeral tributaria e demais 
normativa de aplicación. 

Disposición derradeira única 
Esta ordenanza entrará en vigor ao día seguinte da súa publicación íntegra no Boletín 

Oficial da Provincia de Ourense e unha vez transcorrido o prazo establecido no artigo 
65.2 da Lei 7/1985, do 2 de abril, reguladora das bases de réxime local, continuando en 
vigor ata a súa derogación expresa polo concello. 
Contra o acordo de aprobación definitiva desta ordenanza poderá interpoñerse un recurso 
contencioso-administrativo, no prazo de dous meses, contado a partir do día seguinte ao 
da publicación deste anuncio no BOP». 
Contra este acordo, interpoñerase un recurso contencioso- administrativo, ante a Sala do 
Contencioso-Administrativo do Tribunal Superior de Xustiza de Galicia con sede na 
Coruña, no prazo de dous meses contados desde o día seguinte á publicación deste 
anuncio, de conformidade co artigo 46 da Lei 29/1998, do 13 de xullo, da xurisdición 

